
ня, што клёк вася сон аф виноват, омбоцесь пинеда башка, сонь киегя исця няй, а колмоцесь, компазть ули кода прдамс сяда ичкизи, а мзярда небуть сяда тов, секст шири или тяла шири, мзярда кодамова палатка аф улини, азомс муе, и кадамос эсь теенза.

Вов кодама ёнца улсь заняф Петькась и вов мес сон ащесь кальхнень потмоса перя фтала и изь лисенть Васькать тейс, конац дасадяфста вешендезя сонь шудавань перьф.

Но кяшезя компазть пенгянь лапазонь чёрдаку, Пётькась изь ту Васькать вешендема, а тусь саду и тоса думондай сянь ланкса, мезя-ба сяда цебярьста васькафнемс.

Валда сон случай пинкста васькафнема машць, но тячи, кода назло, мезегя думондамс изь машт. Сон маштолба азондомс сянь колга, кода сон аф цебярьста ванонць Серёжкать меля, и аф лятфнемс аф палаткать, аф компазть колга.

Но сон марязя, што аф саты сонь терпенияц аф азондомс палаткать колга.

Кда аф азондомс, то Васькась сонць кодя нябуть кульсы эста кармай прянь шнафтома и аф ялгаксты:

«Эх тон, мезегя аф содат... Валда мон вася содаса» и стак тов.

И Петькась думондай, кда-ба аф компазсь и аф тя сюдоф пинесь, то сембя улель интереснай и сяда цёбярь. Эста сась теенза пяк тёждя и пяк цебярь ён: а мес-кда мольмос Васькати и азондомс теенза палаткать и компазть колга. Вдь компазть сон афкукс исця сала. Вдь сембонь эса виноват аньцек пинесь. Сявсазь синь Васькать мархта компазть, ласькондийхть палаткать тейс и пуцазь сонь вастозонза. А пинесь? Ну и мезя кда пинесь. Васеньцесь, ули кода сявомс мархтонок кшя суском или сиволень пакарь и ёрдамс теенза, штоба афоль ува. Омбоцесь, ули кода сявомс кархтонок байдект. Колмоцесь, кафонек аф тяфтама пелькс.

Сон тяфта и вешезя тиймода и вешсь тяникигя ласькомс Васькати, но тяса тердезь сонь абедама и сон тусь пяк ахотнайста, сяс мес якама пинкть ётмста сон пяк вачсь.

